
87

Tanti de quelli mobili giardin

Ean astregæ de sciôete e ciù menûe

D’odoî soävi, de coî vivi e fin,

De varie e graziosiscime figûe;

Li gh’ëa ô livio, a viovetta, ô giasemin

E a vainiglia fra e scioî ciù conosciûe,

E a lappageria e l’azulea fra tante

Scioî meno conosciûe vaga e elegante;

E in atri ch’ëan rotondi de figûa

Gh’ëa de ciù scelte e soavi erbe d’odô

E de scioî e ciù rare uña mescciûa;

Cioè anemie, emilie e tante comme lô

Graziose e vaghe, tutte con gran cûa

E bon gûsto e armonia de forma e cô

E a disegno de circoli ordinæ,

Comme i massi, che e sciôee fan pë spozæ.

Spiegava in atri a dalia ne-ô so cô

E ne-a forma l’ingenua so bellessa;

E là ô disco maestoso do giasô

O s’alzava da tæra a grand’altessa;

E là gh’ëa rêusa prediletta sciô

De Flora, e là a camelia che da stessa

Emola, comme lê (benchè a l’odôe

Meno) a l’è a prediletta de scignôe.

L’ortensia in atri poi co-i so globetti

De scioëte a tinte non distinte e smorte

A-e sponde in gio di stessi giardinetti

A coronava scioî de varia sorte

Ciantæ ne-ô centro a moddo de boschetti

De cô ciù bello, ciù spiegôu, ciù forte,

Cioè ganêufani, gigli, tulipani,

E renoncoli e baichi rosci e giani.

